
Annunzia da mort

In di senza tei – e biars vegnan a suandar.
In patratg vid tei – ed ei vegnan ad esser numerus.
Maletgs, muments, sentiments,
Els vegnan adina puspei a regurdar nus vid tei,
a legrar nus e mai schar emblidar nus tei.

Giusep Huonder-Derungs
19 da mars 1936 – 6 d’uost 2008

Nies car Sep ei sedurmentaus suenter ina greva malsogna, ch'el ha purtau cun gronda pa-
zienzia.

En profunda tristezia:
Magdalena Huonder-Derungs, consorta
Corsin e Rita Huonder-Tenner, fegl, cun Remo ed Ursin
Maurus e Charlotte Huonder-Maissen, fegl
Favorita, Battesta, Ursalina,
Giuanna, Sofia ed Edith, fargliuns, cun famiglias
sco era en num da tuts parents ed amitgs

Survetsch divin funeral ha liug en baselgia da s. Gions, Mustér, sonda 9 d’uost 2008
allas 10.00.
La sepultura dall’urna ha liug pli tard el ravugl dalla famiglia.

Adressa da malencurada:
Magdalena Huonder-Derungs
Via Clavaniev 1
7180 Mustér

Emprender, sa scuntrar e survegnir novs impuls
Trenta onns curs da stad per la magistraglia grischuna

■ (anr/fa) Actualmain frequentan 350
magistras e magisters a Cuira a la
Scol’auta da pedagogia in da la ven-
tgina da curs da stad. Quests curs ve-
gnan realisads quest onn per la trent-
avla giada. Grond travasch quest’emna
a Cuira en la Scol’auta da pedagogia dal
Grischun (SAP): En ils corridors èn ex-
posts meds d’instrucziun, da differents
roms e per tut ils stgalims, da la scolina
fin tar il stgalim aut. Participants da
l’emna da curs sfeglian en ils meds en tut
las trais linguas chantunalas grischunas.
Auters giaudan l’inscunter cun anteriu-
ras conscolaras e conscolars. Ils emprims
curs da stad grischuns èn vegnids pur-
schids avant trent’onns.

Entschet cun dus curs
«Dal 1988 aveva gì l’inspectorat da sco-
la l’idea da porscher a la magistraglia gri-
schuna a Cuira curs da stad», ha infurmà
Luzius Mayer, il respunsabel per la scola-
ziun supplementara a la SAP, mesemna a
chaschun d’ina orientaziuns dals meds
da massa, «cumenzà han ins quel onn
cun dus curs, oz vegnan purschids var
ventg curs.» Ils curs che vegnan realisads
durant la tschintg- e la sesavla emna da
las vacanzas da stad vegnan frequentads
surtut da persunas d’instrucziun da la
scolina e da la scola primara. Per dar
in’invista en la varietad dals curs da stad
han pudì visitar ils represchentants dals
meds da massa trais curs.

Fieu e flamma per lingua e cultura
En la cuschina da la SAP eran 15 persu-
nas fatschentadas cun preparar las ingre-

dienzas per cuschinar in bun past talian,
discurrind e riend: «Ils partecipants da
quest curs sa preparan per instruir talian
en scola primara», ha declerà Mayer,
«l’emna passada han els s’occupads da la
didactica linguistica, quest’emna stat la
vita e cultura dal talian en il center.» Che
pro la cultura taliana tutgia natiralmain
er la cuschina, ha’l agiunt. La manadra
dal curs è Francesca Cangemi da Cuira,
oriunda da la Sicilia. En pliras stanzas da
scola eran londervi magistras e magisters
a crear gieus per emprender linguas: «Per
giugar quests gieus dovri er fortuna,

uschia ch’er ils uffants pli debels han la
pussaivladad da gudagnar», ha ditg la
manadra dal curs Ursina Gloor. En l’uf-
ficina da la SAP eran londervi a preparar
ils manaders dal curs Ruedy Schwyn e
Beat Zbinden e lur scolars trais sculptu-
ras, stailas, trianguls e rintgs, surtratgs
cun material inflammabel: «Quai che
nus faschain qua è la cuntinuaziun da
l’instrucziun da dissegn en il spazi», ha-
ni explitgà.

Dumber da participants reducì
Da l’onn 2004 aveva decis il cussegl

grond ch’il chantun na paja pli naginas
contribuziuns als curs, ch’ils magisters
stoppian sezs surprender quels custs.
«Quai ha gì per consequenza ch’il dum-
ber da participants ha sa diminuì per la
mesadad», ha ditg Johannes Flury, il
rectur da la SAP, «magistras e magisters
che vegnan sustegnids da lur vischnan-
cas frequentan plitost ils curs che quels
che ston pajar tut sezs.» Da questa situa-
ziun na s’han laschads ils participants
betg prender il plaschair. Els han fatg ina
gronda festa da giubileum ed ars las trais
sculpturas.

Luzius Mayer, il
manader da la
scolaziun supple-
mentara a la SAP,
e Francesca
Cangemi che
maina il curs
«lingua e cultura
taliana». FOTO F. ANDRY

Avertura d’in
center didactic

Dapi mesemna stat a disposi-
ziun a tut las persunas che in-
struischan a la scolina e la scola
populara en la SAP a Cuira il
«center didactic per roms arti-
stics». Qua survegnan ils inte-
ressats gratuitamain material
d’infurmaziun, novs impuls e
schizunt ina cussegliaziun indi-
viduala per l’instrucziun. Las
docentas Sandra Crameri e Flu-
rina Crüsi han preschentà il
center ch’è in project dals trais
roms lavur manuala, lavurs ma-
nualas cun textilias e furmaziun
creativa: Las persunas che vi-
siteschan il center pon dar in
sguard en material didactic vi-
sual ordinà tenor tematicas u
material, ellas pon er emprestar
infrastructura, p.ex. roms per
taisser, per far palperi u furns
per cheramica da raku. «Igl è in
project da pilot, per che nus
possian cuntinuar al porscher
essan nus dependents ch’el veg-
nia visità da bleras magistras e
magisters», ha ditg Sandra Cra-
meri.

Uras d’avertura: Adina la mesemna
da las 14.00 a las 17.00, las emprimas
sondas dal mais (10.00–12.30) u
s’annunziond per telefon 081 354 03 18.

■ FEGLIET

Cuntinuaziun dal numer 36

Sch’ei fuss buca pervia dalla glieud, vess
jeu aunc tschaffen da cumprar in pèr
skis e da serender cul runal si Tumabia-

la. Da buob vev jeu giu empriu culs em-
prems skis che nossa scola vev’aunc giu
survegniu gratuit dalla Pro Juventute. E
duront la davos’uiara hai jeu giu ca-
schun da far plirs cuors da skis ei mili-
tar; jeu mavel la finala dètg pulit. Suen-
ter ha la caschun muncau. Ussa ch’ins
vess ella, pos jeu buc ir pervia dalla
glieud. Jeu fuss in dils vegls, quei bein.
Mo enzatgi sto esser il vegl. La giuven-
tetgna va cun skis tgei ch’ei mo pon, era
nossas mattauns e mattatschas. Treis
han gia rut las combas. La dumengia ei-
si mintgamai in trafficun. Perfin glieud
ord il contuorn selai neutier. La dumen-

gia vargada ha ei dau empau schischuri
pervia dils autos. Munconza da parcadi.
Ei caztgass da gianter da far in’emprova
in di. Duront la jamna mass quei il me-
glier, lu fuss jeu bunamein persuls. Mo
il runal va ad interim mo la sonda e du-
mengia. Ils auters dis sto ei esser ch’ei
renda buc. Pervia dil vegnir giuadora te-
mess jeu gnanc, sch’ei fuss buca…»

*

Il di suenter Sontgaclau 1971.
Jeu pos gleiti ni magliar ni beiber –

ni scriver. In di dat ei in schliep.

*

Il mund rocla perquei ch’el sto ruclar. E
sch’el ruclass alla perdiziun.

Stiarsas ei stau pleiv, in’extraordina-
ria. Jeu sun buca staus. Quei che jeu sai,
ei vegniu purtau en casa toc per toc, ei
fors’era strubegiau. La Mariuschla vegn
sissu pli bia che quei che jeu tertgavel.
Baul quella e tschella vischina che di en-
zatgei sin via, baul auda ell’enzatgei en
stizun. Lu ina cuorta viseta.

Ella ha la fin finala, crei jeu, saviu
rapportar igl essenzial. La pleiv ha ven-
diu sias Sorts al consorzi per la Casa d’al-

biert s. Nepomuc. Sur Baselgia ha mess
avon la caussa, suenter ch’il Fidel – el ei
aunc president dalla pleiv – ha giu fatg
in cuort plaid d’introducziun ed aviert
la radunonza. El ha sco ei para saviu per-
schuader la gronda part dalla necessitad
sco dils avantatgs dalla Casa s. Nepo-
muc. El ha era gia saviu presentar plans
e mussar, co la caussa vegni a veser ora.
El levi gl’emprem nuota propi. Mo ina
cert’opposiziun da vart dalla supraston-
za communala e da certs giuvens ord il
cerchel dalla Lenina ha fatg vegnir ora
cul marmugn.

Cuntinuaziun suonda

da Gion Deplazes
Ediziun Casa editura OVRAS, Laax

